
Монгол Улсын Их Хурлын 2019 оны хаврын ээлжит чуулганы 
Өргөдлийн байнгын хорооны 4 дүгээр сарын 16-ны өдөр 
/Мягмар гараг/-ийн хуралдааны товч тэмдэглэл
 

Өргөдлийн байнгын хорооны дарга М.Оюунчимэг ирц, хэлэлцэх асуудлыг танилцуулж, хуралдааныг даргалав.

 

Хуралдаанд ирвэл зохих 16 гишүүнээс 9 гишүүн ирж, 56.2 хувийн ирцтэйгээр хуралдаан 11 цаг 43 минутад Төрийн ордны “Жанжин Д.Сүхбаатар” танхимд эхлэв.
 

Чөлөөтэй: Ё.Баатарбилэг, Г.Занданшатар, Ш.Раднаасэд, Б.Энх-Амгалан;

Тасалсан: Г.Солтан. 
 
Нэг. “Эхийн алдар” нэгдүгээр, хоёрдугаар зэргийн одонг олгох хууль, эрх зүйн зохицуулалтын өнөөгийн байдлын талаар ирүүлсэн өргөдлийн дагуу Хөдөлмөр, нийгмийн хамгааллын сайдын мэдээлэл сонсох

 

Хэлэлцэж буй асуудалтай холбогдуулан Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, Хөдөлмөр, халамж үйлчилгээний ерөнхий газрын Нийгмийн халамжийн бодлогын хэрэгжилтийн газрын дарга Б.Мандхай, Хөдөлмөр, нийгмийн хамгааллын яамны Бодлого төлөвлөлтийн газрын ахлах мэргэжилтэн Д.Гэрэлтуяа нар оролцов. 
 


Хуралдаанд Өргөдлийн байнгын хорооны ажлын албаны ахлах зөвлөх Х.Энэбиш, зөвлөх М.Отгон, Б.Цогзолбаяр, референт Л.Мөнхчимэг, Л.Баярсайхан нар байлцав.
 

“Эхийн алдар” нэгдүгээр, хоёрдугаар зэргийн одонг олгох хууль, эрх зүйн зохицуулалтын өнөөгийн байдлын талаар ирүүлсэн өргөдлийн дагуу Хөдөлмөр, нийгмийн хамгааллын сайдын мэдээллийг Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр танилцуулав. 
 

Танилцуулгатай холбогдуулан Улсын Их Хурлын гишүүн А.Сүхбат, Ц.Гарамжав, М.Билэгт, М.Оюунчимэг нарын тавьсан асуултад Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр хариулж, тайлбар хийв. 

Улсын Их Хурлын гишүүн М.Билэгт, Б.Пүрэвдорж, Л.Энхболд, М.Оюунчимэг нар үг хэлэв.


Мэдээлэл хийсэн Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр үг хэлэв.


Халамжийн чиглэлийн арга хэмжээ, хүн амын өсөлтийг чиглэсэн арга хэмжээг тодорхой ялгаж багцлан, үүнийгээ Нийгмийн халамжийн тухай хуулийн шинэчилсэн найруулгын төсөлд маш тодорхой тусгаж өгөхийг өнөөдрийн Байнгын хорооны хуралдаанаас тэмдэглэлээр үүрэг болгов. 

Уг асуудлыг 12 цаг 19 минутад хэлэлцэж дуусав. 

Хоёр. Өргөдлийн байнгын хорооны 2019 оны хаврын ээлжит чуулганы хугацаанд хийх ажлын төлөвлөгөө батлах тухай

Хуралдаанд Өргөдлийн байнгын хорооны ажлын албаны ахлах зөвлөх Х.Энэбиш, зөвлөх М.Отгон, Б.Цогзолбаяр, референт Л.Мөнхчимэг, Л.Баярсайхан нар байлцав.

Төлөвлөгөөний төслийн талаар Байнгын хорооны дарга М.Оюунчимэг товч танилцуулав. 


Танилцуулгатай холбогдуулан Улсын Их Хурлын гишүүдээс асуулт гараагүй болно. 


Улсын Их Хурлын гишүүн М.Билэгт, А.Сүхбат, Д.Мурат нар үг хэлэв. 


М.Оюунчимэг: Өргөдлийн байнгын хорооны 2019 оны хаврын ээлжит чуулганы хугацаанд хийх ажлын төлөвлөгөөг дэмжье гэсэн санал хураалт явуулъя.

Зөвшөөрсөн: 
7

Татгалзсан: 

2

Бүгд: 


9

77.8 хувийн саналаар дэмжигдлээ.

Хуралдаан 51 минут үргэлжилж, ирвэл зохих 16 гишүүнээс 11 гишүүн ирж, 68.7 хувийн ирцтэйгээр 12 цаг 34 минутад өндөрлөв. 
   
  
Тэмдэглэлтэй танилцсан: 

ӨРГӨДЛИЙН БАЙНГЫН 
ХОРООНЫ ДАРГА М.ОЮУНЧИМЭГ


Тэмдэглэл хөтөлсөн: 

ПРОТОКОЛЫН АЛБАНЫ 


ШИНЖЭЭЧ 
Б.БАТГЭРЭЛ 
 МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ ЧУУЛГАНЫ 
ӨРГӨДЛИЙН БАЙНГЫН ХОРООНЫ 4 ДҮГЭЭР САРЫН 16-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

М.Оюунчимэг: Гишүүдийнхээ энэ өдрийн амгаланг айлтгая. Өргөдлийн байнгын хорооны ирц бүрдсэн тул 2019 оны 4 дүгээр сарын 16-ны өдрийн хурал нээснийг мэдэгдье.
Ингээд Байнгын хорооны хуралдаанаар хэлэлцэх асуудлыг та нартаа танилцуулъя.
1. “Эхийн алдар” нэгдүгээр, хоёрдугаар зэргийн одонг олгох хууль, эрх зүйн зохицуулалтын өнөөгийн байдлын талаар ирүүлсэн өргөдлийн дагуу Хөдөлмөр, нийгмийн хамгааллын сайдын мэдээлэл сонсоно

2.Өргөдлийн байнгын хорооны 2019 оны хаврын ээлжит чуулганы хугацаанд хийх ажлын төлөвлөгөө батална. Ийм хоёр асуудал байгаа. 
Энэнээс гадна хэлэлцэх асуудалтай холбогдуулан санал хэлэх гишүүд байна уу? 

Хэлэлцэх асуудалдаа оръё. 
Нэг. “Эхийн алдар” нэгдүгээр, хоёрдугаар зэргийн одонг олгох хууль, эрх зүйн зохицуулалтын өнөөгийн байдлын талаар ирүүлсэн өргөдлийн дагуу Хөдөлмөр, нийгмийн хамгааллын сайдын мэдээлэл
Өргөдлийн байнгын хороонд ирсэн өргөдлөөс хамгийн их жин дарж байгаа өргөдөл байгаа. Энэ нь “Эхийн алдар” нэгдүгээр, хоёрдугаар зэргийн одонг олгох хууль, эрх зүйн зохицуулалтын өнөөгийн байдлын талаар ирүүлсэн өргөдлийн дагуу бид нар ингэж салбарын яамнаас мэдээллийг сонсож байгаа юм. Иргэд, төрийн бус байгууллага, Увс аймгийн Улаангом сумын иргэдийн Төлөөлөгчдийн Хурлын Тэргүүлэгчдээс “Эхийн алдар” одон авсан эмэгтэйчүүдийн тэтгэврийн доод хэмжээ болоод тэдэнд олгож байгаа мөнгөн урамшуулал, тэтгэмжийн хэмжээг нэмэгдүүлэх, холбогдох хууль, тогтоомжид нэмэлт, өөрчлөлт оруулах. Олон хүүхэд төрүүлсэн эхчүүдэд хүүхдийн тоог харгалзахгүйгээр “Эхийн алдар” одонг олгох асуудлаар Өргөдлийн байнгын хороонд өргөдөл, гомдол ирүүлсэн байгаа. Олон мянган хүний энэ өргөдөл, гомдлын дагуу өнөөдөр бид Хөдөлмөр, нийгмийн хамгааллын сайдын мэдээллийг сонсож энэ талаар зохих арга хэмжээ авахаар ингээд эхний хуралдаанаараа хэлэлцэж байгаа юм.
Өргөдлийн байнгын хороо дээрх асуудлаар 2015-19 оны хугацаанд гэхэд 100 гаруй өргөдөл, гомдол ирүүлсэн. Холбогдох албан тушаалтанд судлан шийдвэрлүүлэхээр шилжүүлэх, холбогдох тайлбар, мэдээллийг авах, өргөдөл гаргагчид хууль зүйн зөвлөгөө, мэдээлэл өгөх, иргэдээс хууль тогтоомжийн талаар ирүүлсэн саналыг нэгтгэж холбогдох Байнгын хороо, Улсын Их Хурал дахь нам, бүлэгт танилцуулах зэрэг арга хэмжээг зохион байгуулж байгаа юм. 

Ингээд иргэдээс ирүүлсэн өргөдлийг судлан үзэхэд олон хүүхэд төрүүлж өсгөсөн эхчүүдийн нийгмийн халамжийг сайжруулах, “Эхийн алдар” одонг авахад дэмжлэг үзүүлэх, олон хүүхэд төрүүлж өсгөсөн эхийг урамшуулах тухай хуульд нэмэлт, өөрчлөлт оруулж нийтдээ 4 буюу 6-аас дээш хүүхэд төрүүлж 1 наснаас дээш өсгөсөн эхийг хүүхдийн тоо харгалзахгүйгээр “Эхийн алдар” одонгоор шагнаж урамшуулах зэрэг саналуудыг ирүүлсэн байгаа юм.
Өргөдлийг товч танилцуулга болон яамнаас ирүүлсэн танилцуулгыг гишүүддээ хүргүүлсэн байгаа. Ингээд мэдээлэлтэй холбогдуулан Хөдөлмөр, нийгмийн хамгааллын яамны Төрийн нарийн бичгийн дарга Өнөрбаярыг микрофонд урьж байна. Та мэдээллээ хийнэ үү. Өмнө нь сайд хоёр ч удаа яг энд суугаад энэ асуудлаар ярьж байгаад чуулганы хуралдаан хойшлогдсон юм. Тэгээд энэ удаад Төрийн нарийн бичгийн дарга нь цаг хэмнэх үүднээс мэдээллээ хийчихсэн нь зүгээр байх аа гэж бодож байгаа юм.
Г.Өнөрбаяр: Манай сайд гадаадад томилолттой байгаа учраас би товч мэдээлэл хийе. Өргөдлийн байнгын хорооны дарга, гишүүд та бүхэнд бас энэ өдрийн мэндийг хүргэе. 1957 оноос Олон хүүхэд төрүүлж, өсгөн хүмүүжүүлсэн эхчүүдийг одонгоор шагнах, улсын тэтгэврийг нэмэгдүүлэх тухай хуулиар “Алдарт эх” 1, 2 дугаар одонг анх бий болгосон. Энэ хуулийн дагуу 8 болон түүнээс дээш хүүхэд төрүүлж, өсгөсөн эхэд “Алдарт эх” 1 дүгээр одон, 5-8 хүртэл хүүхэд төрүүлсэн ээжүүдэд “Алдарт эх” 2 дугаар одонг шагналын хамт олгож байхаар зохицуулсан.
Мөн БНМАУ-ын Ардын Их Хурлын Тэргүүлэгчдийн 1990 оны 148 дугаар зарлигаар батлагдсан БНМАУ-ын Цол, одон медалийн тухай дүрэмд дээрх одонг дагалдах мөнгөн шагналыг бий болгох, цол, одон медалиар шагнах асуудлыг БНМАУ-ын Ерөнхийлөгч шийдвэрлэнэ гэж заасны дагуу өнөөг хүртэл Монгол Улсын Ерөнхийлөгчийн зарилгаар, одонг жил бүрийн Эх, үрсийн баярын өдрийг тохиолдуулан олгож байна. Энэхүү БНМАУ-ын Цол, одон медалийн тухай дүрэмд “Алдарт эх” нэгдүгээр, хоёрдугаар одонг олгох нөхцөл шалгуурыг нарийвчлан тусгаж 5 болон 8-аас дээш хүүхдээ өөрийн асрамжиндаа өсгөн хүмүүжүүлсэн бөгөөд тэдгээр хүүхэд нь эсэн мэнд байгаа эхэд бага хүүхэд нь 1 нас хүрсний дараа шагнадаг байсан. Ингэхдээ 3 хүртэлх насанд нь бусдаас үрчлэн авсан хүүхдийг хүүхдийн тоонд оруулан тооцно. Харин бусдад үрчлүүлсэн 1 нас хүрэхээс өмнө нас барсан хүүхдийг оруулахгүй байхаар зохицуулж ирсэн.
Ахмад настны нийгмийн хамгааллын тухай Монгол Улсын хуулийг анх 1995 онд баталж уг хуулиар “Алдарт эх”-ийн нэгдүгээр, хоёрдугаар одонтой ахмад настай эхчүүдэд жилд нэг удаа мөнгөн тусламж, 2007 оноос Эх, хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай хуулийг шинээр батлан хэрэгжүүлж “Алдарт эх”-ийн нэгдүгээр, хоёрдугаар одонт бүх эхчүүдэд нас харгалзахгүйгээр мөнгөн тусламжийг тус тус олгох болсон.
Улсын Их Хурлаас 2010 оны 6 дугаар сарын 25-ны өдөр Олон хүүхэд төрүүлж өсгөсөн эхийг урамшуулах тухай хуулийг батлан өмнөх хууль тогтоомжид заасан хүүхдийн тоо, шалгуурыг багасгаж 6 ба түүнээс дээш хүүхэд төрүүлсэн эхэд “Эхийн алдар” нэгдүгээр зэргийн одон, 4 ба түүнээс дээш хүүхэд төрүүлсэн эхэд “Эхийн алдар” хоёрдугаар зэргийн одонг Монгол Улсын Ерөнхийлөгчийн зарлигаар олгож Нийгмийн халамжийн сангаас 1 дүгээр одонтой эхчүүдэд жил бүр 200.0 мянган төгрөг, “Алдарт эх” хоёрдугаар одонтой эхчүүдэд жил бүр 100.0 мянган төгрөгийн мөнгөн тусламж өгч байна. 2007 оноос “Эхийн алдар” нэгдүгээр, хоёрдугаар одонт бүх эхчүүдэд нас харгалзахгүйгээр Нийгмийн халамжийн сангаас мөнгөн тусламжийг олгох болсноор жилд 131 мянга гаруй эх хамрагдаж 8,5 тэрбум төгрөг зарцуулж өмнөх жилийн мөн үетэй харьцуулахад хүний тоо 2 дахин, хөрөнгийн хэмжээ 1,5 дахин нэмэгдсэн.
2011 онд хүүхдийн тооны шалгуурыг бууруулснаар хамрах хүрээ 2 дахин нэмэгдэж жилд 30 тэрбум төгрөг зарцуулах болсноор нийгмийн халамжийн олон хөтөлбөрүүдээс нийтлэг хэлбэрээр амьжиргааны түвшин, нас харгалзахгүй олгодог хөтөлбөрүүдийн нэг болсон. 2018 оны Нийгмийн халамжийн сангийн тайлангаар нийт 218,6 мянган одонтой эхчүүдэд 30 тэрбум төгрөгийн мөнгөн тусламжийг олгосон. Энэ нь нийгмийн халамжийн нийт зардлын 7,2 хувийг эзэлж байна. Энэхүү одонг шинээр авах эхчүүдийн тоо жилд дунджаар 4500 орчим хүнээр нэмэгдэж байна.

“Эхийн алдар” одонтой эхчүүдэд Нийгмийн халамжийн сангаас жил тутам мөнгөн тусламж олгож байгаа одоогийн энэхүү тогтолцооны дагуу 4, 6 болон түүнээс дээш хүүхэд төрүүлсэн эх насан туршдаа улсаас халамжийн тэтгэмж хүртэх эрхтэй байгаа нь хэт өргөн хүрээг хамарч насан туршид нь олгож хэрэгжүүлж байгаа нь бусад халамжийн хөтөлбөртэй харьцуулахад сүүлийн жилүүдэд төсөвт ихээхэн хэмжээний ачаалал үүсгэж байна. Дэлхийн бусад улс, орнуудад ингэж насан туршид нь олгодог нийгмийн халамжийн хөтөлбөрүүд байхгүй байна. 

Одонтой эхчүүдэд олгож байгаа мөнгөн урамшуулал, хүүхдийн насыг үл харгалзан 4 болон түүнээс дээш хүүхэд төрүүлсэн бүх эхчүүдэд амьжиргааны түвшинтэй нь хамааралгүй өгч байгаа нь төрөх насны эмэгтэйчүүдийг дэмжиж хүн амын өсөлтийг хангах, тэдгээрийн хүүхдүүдэд зарцуулах зардлаас хуваалцах бодлого бус. Дээрх тооны хүүхэд гаргасан эхчүүдийн хүүхдүүд нь тусдаа айл болж өөрсдөө үр хүүхэд төрүүлсэн нөхцөлд ч жил бүр тэтгэмж авах боломж нээлттэй байна. Энэ жилдээ багтааж Хөдөлмөр, нийгмийн хамгааллын яамнаас нийгмийн халамжийн тэтгэвэр, тэтгэмжийн нэр төрлийг нэгтгэн багцлах, зорилтот бүлэгт чиглүүлэх зорилгоор Нийгмийн халамжийн тухай хуулийн шинэчилсэн найруулгын төслийг боловсруулан Улсын Их Хуралд өргөн барихаар бэлтгэж байна. Ингээд анхаарал тавьсан та бүхэнд баярлалаа.

М.Оюунчимэг: Өнөрбаяр даргад баярлалаа. Ирсэн хүмүүсийг товч танилцуулчихъя. Хөдөлмөр, нийгмийн хамгааллын сайд гадаадад томилолттой явж байгаа учраас Төрийн нарийн бичгийн дарга  Өнөрбаяр сая мэдээлэл хийлээ.  Хөдөлмөр, халамж үйлчилгээний ерөнхий газрын дарга Нямдаваа, Нийгмийн халамжийн бодлогын хэрэгжилтийн газрын дарга Мандхай, Хөдөлмөр, нийгмийн хамгааллын яамны Бодлого төлөвлөлтийн газрын ахлах мэргэжилтэн Гэрэлтуяа гэсэн хүмүүс байгаа юм байна.
Мэдээлэлтэй холбогдуулан асуулт асуух гишүүд нэрээ өгнө үү. Билэгт гишүүнээр тасаллаа. Сүхбат гишүүн.
А.Сүхбат: Энэ асуудал дээр нэг асуулт байгаа юм. 4 буюу 6 хүүхэдтэй эхэд насан туршид нь энэ тэтгэлэг олгоно гэж байна. Урьд нь тийм байсан шүү дээ, хүүхдүүд 16, 18 нас хүрэхээр хүүхдийн мөнгө гээд бид нар бас авдаг байсан нь хасагдаад явчихдаг байсан. Тэгэхээр иймэрхүү боломж бололцоо ер нь тасалдахгүй байгаа юм уу? Энийг энэ хэвээр нь аваад явж чадаж байгаа юм уу гэдэг ийм асуулт байна. Тэгээд эргээд тодруулъя.
М.Оюунчимэг: Өнөрбаяр дарга.

Г.Өнөрбаяр: Сүхбат гишүүний асуултад хариулъя. Ер нь анх 1957 онд Олон хүүхэд төрүүлж өсгөсөн, хүмүүжүүлсэн эхчүүдийг одонгоор шагнах улсын тэтгэврийн тухай хуулийн үзэл санааны ол зорилго бол хүн амыг өсгөх зорилгоор энэ хуулийн төсөл хийгдсэн. Тэгээд энэ хууль маань 2007 он хүртэл хэрэгжихдээ сая Сүхбат гишүүний хэлснээр бас хүүхдийн насны шалгуур, хүүхдийн тоог их авч үздэг байсан. Тэгээ 2007 оноос хойш үндсэндээ хүүхдийн тоог хамрахгүйгээр бүх нийтийг хамруулан олгодог болсон гэдгийг нэгд хэлье. Тэгэхдээ одоо энэ хуулийг аваад үзэхэд анх батлагдсан хууль маань 4 дэх хүүхэд, 5 дахь хүүхэд, 6 дахь хүүхдэд төдөн төгрөг гээд ингээд явдаг байсан бол сүүлдээ энэ хуулийн агуулга нь өөрчлөгдсөн. Тэгээд хуулийн заалт өөрчлөгдсөн учраас яг хамгийн анхны хүн амыг өсгөх бодлоготойгоо энэ маань аль хэр уялдаж байгаа вэ гэхээр би та бүхэнд хэдэн тоо хэлье.
2014 онд улсын хэмжээнд нийтдээ 82 мянга орчим эхчүүд үндсэндээ төрөлттэй байсан бол өнөөдөр ойролцоогоор 78 мянга орчим эх жил болгон төрж байна. Тэгэхээр энэ хуулийн маань үзэл санаа хүн амын өсөлтөд тодорхой хэмжээнд бодитойгоор нөлөөлж чадахгүй байна гэж Хөдөлмөр, нийгмийн хамгааллын яам бас үзэж байгаа. Тийм учраас сая хэлсэн Нийгмийн халамжийн тухай хуулийн шинэчилсэн найруулгын төслийг хийж байгаа. Тэгээд энэ хууль дээрээ таны яригдсан асуудлуудыг бид нар тусгахаар төсөлд бэлтгэж байгаа.
М.Оюунчимэг: Сүхбат гишүүн тодруулъя.

А.Сүхбат:  Тэгэхээр наад дээр чинь хоёр зангилаа л гарч ирээд байна даа. Нэг нь болохоор одонтой ээж гэж нэг тэтгэлэг, тэтгэмж гээд яриад байдаг. Нөгөө нь бүх хүүхэд төрүүлсэн эхчүүдэд тэтгэлэг олгоно гээд. Үүнийхээ ялгааг тодорхой гаргаад хэлээд өгөөч.
М.Оюунчимэг: Өнөрбаяр дарга.

Г.Өнөрбаяр: Энэ хууль маань бүх эхчүүдэд тэтгэмж олгоогүй. 4-өөс дээш хүүхэд төрүүлсэн бүх эхчүүдэд үндсэндээ олгож байгаа гэдгийг онцолж хэлье. 4-өөс доош хүүхэд төрүүлсэн эхчүүд энэ хуульд бас хамрагдахгүй байгаа.
М.Оюунчимэг: Гарамжав гишүүн.

Ц.Гарамжав: Нэг тодруулах зүйл байна. Нийгмийн халамжийн тухай хуулийн дагуу хэрэгжиж байгаа бодлого. Энэ ээжүүд ийм олон одон аваагүй үлдсэн, өнөөдрийн байдлаар орж ирж байгаа энэ ээжүүд яг улсын хэмжээнийх үү, зөвхөн тодорхой аймаг, сумдын ээжүүдийн жагсаалт орж ирж байна уу? 2, 1 дүгээр одон уу? Ямар учраас энэ ээжүүд ингээд үлдчихдэг юм бэ? Уг нь одонд хамрагдах болзол чинь тусдаа баймаар юм. Энийг цаашид энэ одонгуудыг нөхөн олгох талаар ямар бодлого гаргах вэ?
Мөн нийгмийн халамжийг хавтгайруулан олгох бол ер нь манай улсын төсөв, бусад практикаас харахад ч гэсэн тэр бол тийм тохиромжгүй зүйлс байгаа. Тэгэхээр хүүхдийг яг насанд хүртэл нь 18 юм уу, 16 нас хүртэл нь дэмжиж дэмжлэг олгох бол бүх улс оронд нийтлэг байдаг. Ихэнх улс оронд хүүхдээ хүүхэд насандаа байгаа учраас. Тэгэхээр энийг бас хэт нийгмийн халамжид оруулж хавтгайруулах нь зүйтэй юу, үгүй юу гэдэг асуудлууд байна.
М.Оюунчимэг: Хэн хариулах вэ? Өнөрбаяр дарга.

Г.Өнөрбаяр: Гарамжав гишүүний асуултад хариулъя. Сая би хэлсэн, ер нь Нийгмийн халамжийн сангийн тайлангаар 218,6 мянган одонтой эхчүүдэд жилд дунджаар 30 тэрбум орчим төгрөгийн тэтгэмж олгож байгаа. Дээр нь нэмээд Ерөнхийлөгчийн зарлигийг дагаад одонгийн тодорхой хэмжээний тэтгэмж олгодог. Энэ нь улсын хэмжээнд 114 сая орчим төгрөг олгож байгаа гэдгийг бас хэлье.
Эхчүүд яагаад үлдсэн бэ гэдэг асуудал дээр Олон хүүхэд төрүүлж өсгөсөн эхийг урамшуулах тухай хууль байгаа. Энэ хууль дээр нэг ийм заалт байдаг юм. 4 хүүхэд төрүүлчихээд би одонд хамрагдаж чадахгүй байна гэдэг ийм асуудал яригддаг. Хуулийн заалт маань 4 хүүхэд төрүүлсэн, гэхдээ сүүлийн төрүүлсэн хүүхэд нь 1 нас хүрсний дараа одон авах эрх нь үүсдэг. Зарим эхчүүдийн тавиад байгаа асуудал бол 1 нас хүрэхэсээ өмнө хүүхэд нь эндсэн ийм тохиолдлууд гардаг. Тэгэхээр өөрөөр хэлбэл, хүүхэд нь 1 нас хүрэхээсээ өмнө эндчихээр одон авах эрх нь үүсэхгүй, 3 хүүхэдтэй гээд. Ингээд энэ хуулийн 3.2 дахь заалтаар хасагдаад байдаг. Энэ дээр энэ эхчүүд маань бас манай яаманд ч гэсэн санал хүсэлтүүд ирдэг.
Одон олгох тухай асуудлыг манай Хөдөлмөр, нийгмийн хамгааллын яам хариуцдаггүй. Аймаг, дүүргийн иргэдийн Төлөөлөгчдийн Хурлын ажлын алба материалыг бүрдүүлээд тэгээд шат, шатандаа явуулж байгаад Ерөнхийлөгчийн Тамгын газраас зарлиг гараад ээжүүдэд одон олгоод явдаг гэдгийг бас хэлье. Энэ үлдсэн эхчүүд дээр ийм маргаантай асуудал байгаа юм.

Энэ хууль маань анх батлагдахдаа зөвхөн 18 хүртэлх насны хүүхдүүдтэй ээжүүдийг хамарч байсан. Сүүлд нь хоёр дахь удаагийн шинэчлэлийг хийхдээ ахмад настай ээжүүдийг нэмж хамруулсан. Одоо бол 4-өөс дээш хүүхэд төрүүлсэн бүх ээжүүд хамрагдах, насан туршдаа тэтгэмж авах ийм эрх үүссэн учраас улсын төсөв дээр тодорхой хэмжээний дарамт үүсэж байна гэж үзэж байгаа. Яг ийм, тухайн ээжийг насан туршид нь тэтгэмж олгодог улс орон бол бусад улсуудад байхгүй. Манай Хөдөлмөр, нийгмийн хамгааллын яам одоо шинээр хийж байгаа хуулийн төслийн шинэчлэлт бол хүүхэд 18 нас хүрсний дараа тухайн ээж энэ одонгийн мөнгө авах энэ болзлоос хасагддаг байх нь зохимжтой юу гэдэг ийм хэлэлцүүлэг олон нийтийн дунд явуулна. Тэгээд олон нийтийн дунд хэлэлцүүлэг яваад олон нийт энийг дэмжих үү, эсхүл эс дэмжихгүй юу гэдгээс шалтгаалаад бид нар энийг Их Хуралд өргөн барина.
М.Оюунчимэг: Билэгт гишүүн.
М.Билэгт: Гишүүдийнхээ амрыг эрье. Өнөрбаяр даргаас асууя. Ер нь Гарамжав гишүүний хэлж байгаатай санал нэг байна. Нийгмийн халамжийг хавтгайруулж биш яг зорилтот хэсэгт нь олгох талаас нь бид харах ёстой. Тэр нь юу вэ гэхээр бид нарыг жаахан байхад жилдээ нэг удаа ээж маань Хүүхдийн баяраар олон хүүхэд гаргасныхаа энэ тэтгэмж, мөнгийг аваад л бид нарт баахан бэлэг, чихэр авчирдаг ийм л. Тэрийг их хүлээдэг байлаа л даа. 
Тэр үед ямар байсан бэ гэхээр ерөөсөө 0-16 насных, 16 наснаас дээш болохоор хүүхэд биеэ дааж байгаа учраас 4 хүүхэд нь 3 болчихвол ингээд хасагдаад явчихдаг байсан юм. Тэгэхээр одоо би ямар тоо асуух гэж байна вэ гэхээр 20.0-40.0 мянган төгрөг л нэг хүүхдэд ноогдохоор олгож байгаа юм байна л даа. Тэгвэл насан туршид нь биш зөвхөн 0-16 нас хүртэл нь ээжүүдэд олгохоор байгаад шийдвэрээ гаргаад. Ингэх юм бол нэг удаа олгох 20.0-40.0 мянга чинь арай ахиухан 80 мянга ч юм уу болохоор ингэж хүртээмжтэй болгож өгвөл зүгээр байх гэж бодож байна л даа. Тэгэхээр ингэхээр ямар тоо гарах вэ гэдгийг тодорхой хэлээд өгөөч ээ.

М.Оюунчимэг: Өнөрбаяр дарга.

Г.Өнөрбаяр: Билэгт гишүүний асуултад хариулъя. Одоо “Алдарт эх” нэгдүгээр одонтой эхэд жилд 200.0 мянган төгрөг, хоёрдугаар одонтой эхэд жилд 100.0 мянган төгрөг олгож байгаа. Сая Билэгт гишүүний хэлсэн 20, 40 гэдэг ямар учиртай тоо вэ гэхээр Ерөнхийлөгч зарлиг гаргаад, зарлиг гаргахдаа одонг дагалдаж одонгийнхоо зэргээс шалтгаалаад 20.0-40.0 мянга гэсэн мөнгөн дүн нэг удаа дагалддаг гэдгийг хэлэх гэсэн юм. Ер нь анх энэ хууль гарахдаа, 1962 оны энэ хуулийн үзэл санаа бол 4 хүүхэд төрүүлсэн бол, 5 хүүхэд төрүүлсэн бол, 6 хүүхэд төрүүлсэн бол гээд төрүүлсэн хүүхэд тутамд нь мөнгөн дүн нэмэгдэж байсан. 

Одоо бол өөрөөр хэлбэл, 6-аас дээш хүүхэд төрүүлсэн бол шууд 200.0 мянган төгрөг, 4-6 хүүхэд төрүүлсэн бол 100.0 мянган төгрөг гээд ингээд явчихаад байгаа юм. Тэгэхээр Хөдөлмөр, нийгмийн хамгааллын яам бол цаашдаа Нийгмийн халамжийн тухай энэ багц хуулийн шинэчлэлийн хүрээнд мөнгөн дүнг 100.0 юм уу 200.0 гэдгээр ингэж хязгаарлахгүй, 4 хүүхэдтэй бол төдөн төгрөг, 5 хүүхэдтэй бол төдөн төгрөг, 6 бол төд гэдэг ч юм уу, хүүхдийнх нь тооноос хамаараад олгох мөнгөн тэтгэмжийн хэмжээнүүд нь өөр, өөр байх нь илүү зохилтой. Энэ нь хүн амаа дэмжсэн бодлоготой бас уялдана гэж бид нар бодож байгаа юм.

Сая Билэгт гишүүний асуусан 18 юм уу,  эсхүл 16 гэдэг ч юм уу ийм насаар хязгаарлах нь бас нийгмийн халамжийг хавтгайруулахгүй, зорилтот бүлэгт чиглэх гэдэг санаатай манай яам санал нэг байгаа. Хэрвээ 18 нас хүртэлх насны 4 болон түүнээс дээш хүүхэдтэй өрхийн тоо буюу ээжүүдийн тоо бол Монгол Улсад хэд байна вэ гэвэл 45300 орчим иргэн энд үндсэндээ хамрагдахаар байгаа юм. Өөрөөр хэлбэл, төрөлтийн насны, тэгээд хүн амыг дэмжсэн яг энэ бодлоготой уялдуулна гэвэл ийм тооны асуудал бас яригдана. Харин энэ ээжүүдэд олгож байгаа мөнгөн дүн бол 7, 8, 9 хүүхэдтэй бол олгож байгаа мөнгөн дүн 200.0-аас илүү байх боломжтой гэж бид нар үзэж байгаа. Анхаарал тавьсанд баярлалаа.
М.Оюунчимэг: Билэгт гишүүн тодруулъя.

М.Билэгт: Өнөрбаяр дарга хэлж байна л даа, 16 хүрээд иргэний үнэмлэх авч байгаа. Тэгэхээр 0-16 настай хүүхэдтэй өрх бол 45300 байгаа гэж байна. Гэтэл одоо “Эхийн алдар” нэгдүгээр одонтой, хоёрдугаар одонтой нийт 214 мянга байгаа байхгүй юу. Тэгэхээр 0-16 настай гэдгээр нь олгох юм бол энэ чинь нэгдүгээрт зорилтот бүлэг болно. Хоёрдугаарт, олгогдож байгаа 200.0 мянга, 100.0 мянган төгрөгийг 4 дахин нэмэгдүүлэх боломж байна гэдэг талаас нь харж цаашдаа хуулийнхаа төсөлд ингэж оруулмаар юм байна гэсэн саналтай байна. Дахиад энэ дээр нэг хариулт өгөөч. Энэ боломж байна уу? 4 ,5 дахин нэмэгдэх боломжтой юм байна гэж харагдаж байна.
М.Оюунчимэг: Билэгт гишүүний асуултад хариулахдаа Өнөрбаяр дарга бас нэг зүйлийг тодорхой хариулт өгөхгүй бол. Энэ Өргөдлийн байнгын хороонд ирүүлсэн 100 гаруй иргэдийн өргөдөл дотор эзэлж байгаа асуулт нь юу байна вэ гэхээр түрүүн өөрөө хальт дурдаад өнгөрчихлөө. 4 хүүхэд төрүүлсэн, тэгээд зарим нь 1 нас хүрээд, нөгөө нь арай хүрээгүй байхдаа эндчихсэн тэр тохиолдолд Алдарт эхийн одонгоо авъя гэхээр саяын үзүүлэлтээрээ боломжгүй. Гэхдээ энэ нь хууль яг боломжгүй ч юм шиг, яг заалтаараа боломжтой ч юм шиг үл ойлгогдох байдлууд байгаад байна. Энд бид нар бас тодорхой хариулт авахыг хүсэж байна гэдгийг Увс аймгийн Улаангом сумын иргэдийн Төлөөлөгчдийн Хурлаас ирүүлсэн өргөдөлд их тодорхой тусгагдсан байгаа.
Энэ дээр бид нар хуулийн ямар өөрчлөлт хийх ёстой вэ? Орж ирж байгаа Нийгмийн бодлогын багц хуульдаа яаж тусгах юм бэ? Энэ дээр бас нэмээд тодорхой хариулт өгчих үү?

Г.Өнөрбаяр: Билэгт, Оюунчимэг гишүүдийн асуултад хариулъя. Олон улсын хүүхдийн конвенцид 0-16 насны хүүхдүүдийг хүүхэд гэж үзнэ гэж үзэж байгаа. Тэр ангиллаараа бол бид нар хуулийн төслийн шинэчилсэн найруулга дээр 18 хүртэлх гэдэг энэ тоогоор авч байгаа гэдгийг хэлье.

Билэгт гишүүний хэлсний дагуу яг саяынхаар 0-18-аар нь хязгаарлавал нэгдүгээрт яг зорилтот бүлэгтээ чиглэж байна. Хоёрдугаарт, хамрах мөнгөн дүнг нь төрүүлсэн хүүхдийнх нь тоогоор шатлалтайгаар нэмэгдэх ийм боломжтой байгаа. Ингэвэл хүн амаа өсгөх бодлоготой бас уялдана гэдгийг би онцолж хэлье. Түрүүн хэлсэн л дээ. Одоо яг ингээд олгож байгаа нөхцөл байдлаар бол 2014 онд жилд 82 мянган эх төрж байгаа бол өнгөрсөн 2018 онд 78 мянган эх төрсөн байхгүй юу. Тэгэхээр өөрөөр хэлбэл, одоогийн нөхцөл байдал бол хүн амын төрөлтийг дэмжсэн бодлого болж чадахгүй байна гэж бид нар дүгнэж байгаа гэдгийг хэлье.
М.Оюунчимэг: 1 минут нэмж өгье, 3 дугаар микрофон.

Г.Өнөрбаяр: Цаашид хуулийн төсөл дээр Билэгт гишүүний саналыг аваад явна. Хоёрдугаарт, Оюунчимэг гишүүний хэлснээр энэ хууль анх батлагдахдаа хамгийн анхны хуулийн үзэл санаа бол хүүхдүүд эсэн мэнд бойжих ёстой. 1 хүртэл насны хүүхэд нь амьд байгаа тохиолдолд олгоно гэдэг нь 1962 оны хуулиар явсан. Энэ хуулийн үзэл санаа өнөөдөр хүртэл хэвээрээ хадгалагдаад олон хүүхэд төрүүлж өсгсөн эхийг урамшуулах тухай хуулийн 3.2 дээр 4 хүүхэд төрүүлж өсгөсөн эхийн хамгийн бага хүүхэд нь 1 нас хүрсэн тохиолдолд одон авах эрх нь үүсэж байгаа. Яг энэ хуулийн зохицуулалтаараа бас яваад байгаа юм гэдгийг хэлэх гэсэн юм. 
М.Оюунчимэг: Тэгэхээр энэ 1962 оны хуульд нэмэлт, өөрчлөлт оруулах юм уу, цаг үетэйгээ зохицуулаад өөрчлөх тийм төлөвлөгөө, зорилт та нарт байгаа юм уу?

Г.Өнөрбаяр: Энэ 1962 оны хууль чинь дундаа гурав, дөрвөн удаа өөрчлөгдөөд яг одоогийн хамгийн сүүлийн хуулиар 2010 онд батлагдсан Олон хүүхэд төрүүлж, өсгөсөн эхийг урамшуулах тухай гэсэн хууль байгаа.

М.Оюунчимэг: Одоо үг хэлэх гишүүд байна уу? Пүрэвдорж гишүүнээр тасаллаа. Билэгт гишүүн.
М.Билэгт: Бид хойч ирээдүй болсон хүүхдүүдээ өсгөж бас эрүүл өсгөхөд төрөөс эхчүүддээ дэмжлэг үзүүлэх ёстой. Гэхдээ энийг яг зорилтот бүлэгт нь гээд хүрэлцээний хэмжээний мөнгө олгох талаас нь бид анхаарах ёстой. Тэр нь юу вэ гэхээр нэгдүгээрт, хүүхдээ 1 нас хүртэл нь өсгөсөн байвал орох гэдэг чинь зөв. Яагаад гэвэл нярай нь хамгийн хүнд үе. Гэтэл 1 нас хүртэл нь хүүхдээ тэр хариуцлагатай үед, тэр хамгийн хүнд хариуцлагатай үед ээж хүүхэддээ анхаарал тавьж, хүүхдээ цааш нь эрүүл өсгөх талаас нь анхаардаг байх юмыг хийж өгөх нь зөв гэдгийг нэгдүгээрт хэлэх гэж байна.
Хоёрдугаарт, 0-16 нас гээд, хүүхдийнх нь тоогоор 4 хүүхэдтэй бол төд, 5 бол төд гээд ингээд хүүхдийнх нь тоогоор болгоод явчих юм бол тэгээд өмнө нь олгож байгаа нийт дүнгээ 30 тэрбум орчим мөнгөн тусламж урьд нь олгож байсан байна. Тэгэхээр өмнө нь олгож байсан нийт мөнгөний дүнг бууруулахгүйгээр харин эхчүүдийнх нь тоог багасгаж насан туршдаа олгогдох биш зөвхөн хүүхдийг 16 нас хүртэл нь байхаар олгохоор угаасаа олгох эхчүүдийн тоо нь 4, 5 дахин буурах учраас. Тэгэхээр нэг хүүхдэд ноогдох, нэг ээжит жилдээ олгогдох мөнгө нь 4-5 дахин өссөн, 400.0 мянга, 500.0 мянган. Зарим нь ч бараг жилдээ нэг удаа 800.0 мянга олгогдохоор байх юм бол энэ чинь илүү хөшүүрэг болж өгнө гэдэг саналыг хэлэх гэж байна.
М.Оюунчимэг: Билэгт гишүүнд баярлалаа. Пүрэвдорж гишүүн. 
Б.Пүрэвдорж: Тун удахгүй Нийгмийн халамжийн тухай хуульд өөрчлөлт оруулж энэ хүрээндээ их олон хүүхэдтэй, өрх толгойлсон эх, эцэгт болон бусад Алдарт эхийн одонтой эхчүүдэд тэтгэмж өгөх тухай асуудал бас энэ хүрээнд яригдах юм байна. Тэгэхээр 3 хүүхэдтэй мөртлөө 4 дэх хүүхэд нь эндчихсэн, тэр нь төрчихөөд 1 нас хүрэлгүйгээр эндчихсэн маш цөөхөн хүн байх шиг байгаа юм. Надад лав 2 хүн яг энэ талаар өргөдөл, гомдол гаргаж байсан. Энийг нь би танай яам руу уламжилж байсан. Тэгэхээр манай тойрог дээр 2 хүн өгч байна. Дээрээс нь надад өгөхгүйгээр тэртэй тэргүй энэ бол хуулийн боломж нь болохгүй юм байна гэсэн тийм олон эхчүүд байгаа байх л  даа. Тэгэхээр энэ талаар тодорхой нарийн тоо гаргаад, мэдээж 9, 10 сар тээгээд төрүүлсэн тэр хүүхдийг нь оруулаад Алдарт эхийн одон өгөх, тэтгэмж олгох тухай асуудлыг бас тоог нь харж байгаад. Хэрвээ их хэмжээний бол мэдээж асуудал үүсэх байх. Хэрвээ цөөхөн байх юм бол, манай тойргийн жишээгээр 2 байна шүү дээ. Цаана нь хэд байгааг нь сайн мэдэхгүй байна. Тийм учраас яг энэ асуудлыг нэмж оруулаад шийдвэл их зүгээр байна. 
Тэгэхгүй бол үнэхээр тэр хүн чинь 4 хүүхэдтэй хүн хүүхдээ өсгөөд ингээд сайхан явчихаж байна. Гэтэл хүүхдээ алдсан хүн бол сэтгэлийн их шаналал, зовлон бүр их үүрч байгаа. Тийм учраас тэр эхчүүдийг оруулах талаар тодорхой хуулийн төсөл дээрээ судалгааг нь гаргаж байгаад арга хэмжээ авахыг Нийгмийн хамгааллын яаманд санал болгож байна.
М.Оюунчимэг: Сая Пүрэвдорж гишүүн 2 гэж байна. Өргөдлийн Байнгын хороонд 2015 оноос хойш 100 гаруй ирчихсэн байгаа байхгүй юу. Тэгэхээр яг энд тооцоо судалгаа нарийн хэрэгтэй нь харагдаж байгаа юм. Энхболд гишүүн.
Л.Энхболд: Баярлалаа. Пүрэвдорж гишүүнтэй санал нэг байгаа юм. Яг үнэндээ тойргоор иргэдтэй уулзаад явж байхад энэ асуудал хөндөгдсөн. Тэгээд өнөөдөр Өргөдлийн байнгын хороон дээр ч гэсэн энэ асуудал орж ирсэн байна. 100-аад эхийн асуудал байна. Тийм учраас нэгдүгээрт, хүүхдийг нь тодорхойлохдоо 0-18 нас гээд тодорхойлоод байдаг. Нэгэнтээ арваад сар тээчихсэн, тодорхой хугацаанд тэр хүн эх болох гээд явж байгаа. Тэгээд ямар нэгэн эрсдэл үүсэхийг үгүйсгэхгүй. Гэхдээ энэ эрсдэлийг тооцож хуульчилж орж ирэх нь өөрөө хуучирсан арга барил явж байна. 1962 оныхоо энэ хууль дээр бас анхаарахгүй бол болохгүй юм байна.
Тийм учраас шинээр оруулж ирэх гэж байгаа хууль дээрээ энийг анхаарч, тоо бүртгэлийг нь сайн хийгээд. Үнэхээр Монгол Улсын эдийн засагт нөлөөлөхгүй бол, нөгөө талаасаа тийм сөрөг үр дагавар багатай бол энэ асуудлыг авч үзээд цаашаа явахгүй бол болохгүй. Хуульдаа оруулаад шаардлагатай гэж үзвэл тэрийг тодорхой ангилаад өгөх хэрэгтэй. Заавал 0-1 нас хүртэл биш, янз бүрийн эндэгдэл, өвчин зовлон, эсхүл тодорхой сар хугацаагаар нь ч юм уу, яаж ангилах юм вэ. Энэ дээр нь тодорхойлж хуульчилж болох юм уу, үгүй юмуу. Энэ дээр сайн судалгаа хийж үзээрэй. Тийм учраас энэ гомдол, санал гаргаад багйаа эхчүүдийн хүсэлтийг нь хүлээж аваад энэ хууль дээрээ бас нэг анхаараад өөрчлөлт хийгээд яваасай гэдэг дээр бусад гишүүдийн хамт санал нэг байна. Энийг л бас давтаж хэлэх гэсэн юм. Үнэхээр нэгэнтээ тэр эхчүүдэд янз бүрийн сэтгэлийн шарх үлдэж байгаа. Тийм учраас энийг бас анхааралдаа аваад яваасай гэж хүсэж байна.
М.Оюунчимэг: Энхболд гишүүнд баярлалаа. Өнөрбаяр дарга аа, одоо жишээ нь энд ирсэн өргөдлөөс харахад 7 нас хүртлээ анхны хүүхдээ өсгөөд сайхан том болгоод байтал нөгөө нь нас барсан. Тэгээд араас нь 3 хүүхэд төрсөн. Тэгээд 4 гэж өгөөд эхийн одон авах гээд хөөцөлдсөн чинь бас хуулиар болохгүй байна гээд ийм хуулийн гажуудал үүсээд байгаа учраас иймэрхүү зүйлүүдийг цэгцлэх хэрэгтэй байгаад байгаа юм тийм ээ? Энэ дээр төгсгөлд нь хэлэхэд Өнөрбаяр даргад дараа нь 1 минут өгье. 
Хамгийн гол нь бид нар нийгмийн халамжийн арга хэмжээ, хүн амын өсөлтийг дэмжих арга хэмжээгээ ялгаж салгаж багцлах, зорилтот бүлэг рүү чиглүүлэх. Тэгээд иргэдээс ирж байгаа өргөдөл болоод сая гишүүдээс гарсан энэ саналыг Нийгмийн халамжийн тухай хуулийн шинэчилсэн найруулгынхаа төсөлдөө маш тодорхой тусгаж энэ хууль, эрх зүйн актуудыг нь тодорхой болгохгүй бол ийм маргаантай юмнууд үүсээд байна шүү дээ. Тэгэхээр өнөөдрийн энэ Өргөдлийн байнгын хорооны хурлаараа бид энэ асуудлыг эхний хурлаараа авч хэлэлцэж байгаа гол зорилго нь бас ийм иргэдэд тодорхой мэдээлэл өгөх нь бидний зорилго. Тэгээд хариу өгөх ийм учиртай өнөөдрийн хурлаараа бид авч хэлэлцэж байгаа юм.
Өнөрбаяр дарга 1 минут тодотгочих.
Г.Өнөрбаяр: Төгсгөлд нь ганцхан юм тодорхой хэлье. 2011 онд яг энэ асуудал яригдаад манай яам Олон хүүхэд төрүүлж, өсгөсөн эхийг урамшуулах тухай хуульд яг энэ зорилтоор 4 хүүхэд төрүүлсэн бол “Эхийн алдар” одонг олгодог байхаар хуулийн төсөл өргөн бариад Их Хурал дээр дэмжигдээгүй. Гэхдээ яг улсын хэмжээнд хоёр төрлийн кейс байгаа. Нэгдүгээрт нь, сая Оюунчимэг гишүүний хэлсний дагуу өмнө нь төрүүлсэн хүүхдүүдийн 1 нь нас барах, хоёрдугаар кейс нь хамгийн сүүлийн 4 дэх хүүхэд нь 1 нас хүрэлгүй нас барах гэсэн ийм хоёр төрлийн кейс байгаа. 2011 онд манай яам судалгаа хийгээд үзэхэд яг ийм хоёр төрлийн кейстэй 9 мянга орчим эхчүүд байсан. Тэгээд энийг хамруулъя гэж бид нар бас тухайн үедээ үзсэн. 
Одоо шинэчлээд өргөн барих хуулийн найруулга дээр Их Хурлын гишүүд та бүгдийн саяын саналыг бид нар бас тусгаад Их Хурал дээр өргөн барих тал дээр манай яам анхаарч ажиллая. Өмнө нь хэлсэн.
М.Оюунчимэг: 30 секунд өгчихье.
Г.Өнөрбаяр: Хүүхдийнх нь тоо нэмэгдэх тусамж олгож байгаа мөнгөн шагнал нь их байдаг тогтолцоог шинээр олгосон тохиолдолд л өгье гэж бид нар хэлж байгаа. Одоо хамрагдаж байгаа ээжүүдийн асуудлыг бид нар хөндөхгүй гэдгийг онцолж хэлье. Анхаарал тавьсанд баярлалаа.
М.Оюунчимэг: Өнөрбаяр даргад баярлалаа. Үнэндээ энд бол Нийгмийн халамжийн тухай хуулийн шинэчилсэн найруулгын төсөлд цаг үеэ дагаад маш сайн өөрчлөлт хийхээр харагдаж байгаа юм. Одоо эндээс судалгаанаас харахад нийт хамрагдсан эхчүүдийн 57,6 хувь нь буюу 123,3 мянга нь 55 наснаас дээш насны эхчүүд энэ нэгдүгээр, хоёрдугаар одон авах урамшуулалд хамрагдаад байгаа юм байна лээ. Тэгэхээр бид нар хүн амын өсөлтийг дэмжих бодлого уу, нийгмийн халамж уу гэдэг нь эндээс бас нэг зүйл харагдаад байна шүү дээ.
Уг нь энэ ээжүүдээ нэг талаас харж үзэх. Нөгөө талаасаа олон хүүхэд төрүүлж байгаа энэ залуу гэр бүлийг дэмжих, хүн амын өсөлтийг дэмжих бодлого нь уг нь халамжийн бодлогоосоо тэс өөрөөр явдаг, бусад улс оронд. Тэгэхээр бид нар яг энэ халамжийн чиглэлийн арга хэмжээ, хүн амын өсөлт рүү чиглэсэн энэ арга хэмжээнүүдээ маш тодорхой ялгаад багцлаад зорилтот бүлэг рүүгээ чиглүүлээд энийгээ Нийгмийн халамжийн тухай хуулийн шинэчилсэн найруулгын төсөлд маш тодорхой тусгаж өгөхийг өнөөдрийн Өргөдлийн байнгын хорооны хурлаас та бүхэндээ тэмдэглэлээр үүрэг өгч байна.
Ингээд “Алдарт эх”-ийн одонтой холбоотой иргэд, төрийн бус байгууллагууд, Увс аймгийн Улаангом сумын иргэдийн Төлөөлөгчдийн Хурлаас ирүүлсэн өргөдлийг авч хэлэлцлээ. Мэдээлэл хийсэн Нийгмийн хамгаалал, хөдөлмөрийн яамны Төрийн нарийн бичгийн дарга, бусад албаны хүмүүст баярлалаа.
Хоёрдугаар асуудал руугаа оръё.

Хоёр. Өргөдлийн байнгын хорооны 2019 оны хаврын ээлжит чуулганы хугацаанд хийх ажлын төлөвлөгөө батлах тухай
Бид гишүүдээсээ санал авсан. Ер нь 2019, 20 он бол манай Байнгын хорооны хувьд маш чухал асуудлууд хэлэлцэнэ. Бид агаарын бохирдол, ер нь иргэдээс сүүлийн жилүүдэд Өргөдлийн байнгын хороонд ирж байгаа өргөдөл, хүсэлт маш их нэмэгдэж байна. Ихэнх нь байгаль орчин, агаарын бохирдол, эрүүл мэндтэй холбоотой ийм асуудлууд байна. Нийгмийн хамгаалалтай холбоотой асуудлууд байгаа. Тэгэхээр бид нар энд нэлээд их ажилтай байх болов уу гэж бодож байна.

Та бүхэнд танилцуулсан байгаа. Энийг дэмжиж байгаа бол дэмжиж байна гээд саналаа хураачихъя. Үүнтэй холбоотойгоор саналтай гишүүд байна уу, 2019 онд нэмж тусгах? Бид нар Байгаль орчин, хүнс, хөдөө аж ахуйн байнгын хороотой хамтраад агаарын бохирдлын чиглэлээр нэлээд ажлууд хийхээр хоёр Байнгын хорооны дарга нар ярьсан юмнууд байгаа. Бусад Байнгын хороотой Эдийн засгийн байнгын хороотой хамтраад бас шахмал түлш гээд. Ер нь агаар, хөрсний бохирдолтой холбоотой асуудлуудаар аягүй их өргөдөл ирж байгаа учраас бид энэ дээр одооноос анхаарч ажиллах нь чухал байгаа гэдгийг хэлэхийг хүсэж байна.
Саналтай гишүүд байна уу? Билэгт гишүүн.

М.Билэгт: Оюунчимэг даргын хэлж байгаатай санал нэг байна. Бид хамгийн гол нь хөрс, агаарын бохирдол дээр нь усны бохирдол, тэгээд нийслэлийн хүн амын төвлөрөл. Энэ дээрээ л онцгой анхаарах ёстой. Тэгэхээр Өргөдлийн байнгын хороо өмнөх 2018 онд агаарын бохирдлын талаар, хөрсний бохирдлын талаар, Туул голын бохирдлын талаар хэд хэдэн хэлэлцүүлэг хийж нэлээн сайн үүрэг даалгаврууд гаргаж байсан. Тэгэхээр бид юуны түрүүнд Улаанбаатар хотоос яг ус бохирдуулдаг энэ үйлдвэрүүдийг дагуул хотууд руу оруулах талаас нь бид энийг хамгийн түрүүнд анхаарах ёстой. Хотынхоо төвд арьс ширний үйлдвэрүүд нь үнэр танар, голын бохирдол. Энэ бүр хэрээс хэтэрчихээд одоо арван хэдэн жил энэ ярьсан хэвээрээ л байгаад байгаа юм.
Хоёрдугаарт, одоо Эмээлт гээд байж байна. Хот чинь ингээд л тэлээд байна шүү дээ. Тэгтэл Эмээлтийн урдхан тал руу нь тэр арьс ширний үйлдвэрүүдийн Технологийн парк байгуулах гээд  төлөвлөчихсөн байж байгаа. Тэнд төлөвлөж байна гэж хэлээд хоёр жилийн өмнө 2 тэрбум гаруйг зарцулчихсан байж байгаа. Гэтэл тэнд ямар байгаа вэ гэхээр 2014, 15 онд цахимаар иргэдэд өмчлөлийн газар олгочихсон байж байгаа. Тэр иргэд одоохондоо юм хэлэхгүй. Тэр газар дээрээ төвлөрөөгүй учраас очоо ч үгүй байж байгаа. Яг тэр үйлдвэрүүдийг барихад одоо 400-аад сая доллар буюу 10-аад тэрбум. Ийм хэмжээний хөрөнгө зарцуулагдсаны дараа энэ чинь энд айлууд суурьшаад эхэлсний дараа энэ чинь дахиад л асуудал болно.
Тийм учраас дахиж хөрөнгө үрэхгүйн тулд дагуул хот болгох юмыг энэ Өргөдлийн байнгын хороогоороо зориуд шийдвэр гаргаад Улсын Их Хуралд тогтоол болгож оруулах асуудлыг эндээ жичдээ оруулж өгье гэдгийг хэлэх гэж байна. Ер нь Эмээлтийг ч гэсэн нэгэнт хот тэлээд яваа оччихсон. Энд хамгийн их бохирдол байгаа. Тэгэхээр энийгээ ч гэсэн дагуул хотууд руу болгох талаас нь бид бодмоор байна.

Бидний яг л залгаа байж байгаа Бээжин гэхэд яаж байна вэ? Бүх үйлдвэрүүдээ хугацаа заагаад тэгээд дандаа дагуул хотууд руугаа болгочихсон байна шүү дээ. Хотынхоо төвд нийслэлдээ нэг ч үйлдвэр байхгүй ийм л болгочихсон байна. Үйлдвэрийн дагуул хотуудаа байгуулчихсан байна. Манайх энэ талаас нь л бодох ёстой. Зөвхө дэд бүтцийнх нь асуудлыг шийдээд өгөхд л тэд нар уг нь болно шүү дээ.
М.Оюунчимэг: Билэгт гишүүн маш чухал санал хэллээ. Баярлалаа. Энийг бид 2019 онд тусгаад яг энэ асуудлаар тодорхой үүрэг, даалгаварууд өгөөд тэрнийхээ биелэлтийг хянаад явна. Ер нь 2018, 19 онд Өргөдлийн байнгын хорооноос өгсөн зарим арга хэмжээ, журам чиглэлүүд нэлээн хэсэг нь маш сайн биелсэн. Зарим нь биелээгүй явж байгаа. Тэгэхээр бид нар яг холбогдох албан тушаалтан, Засгийн газрыг дуудаж байгаад энэ хэрэгжилтэд хяналт тавиад цаашид хэрэгжүүлэх. Хэрэгжүүлэхгүй хүмүүстэй нь хариуцлага яриад явах бүрэн бололцоотой. Тэгээд таны саналыг 2019 оны хийх ажлын төлөвлөгөөнд орууллаа. Сүхбат гишүүн.

А.Сүхбат: Байнгын хорооны эрхлэх асуудлын хүрээнд хамаарах хийгдэх ажлуудын тал дээр хэдэн санал байна. Ямар санал байна вэ гэхээр Туул гол дагасан аймаг, сумдын энэ хор хөнөөл, эрүүл мэндээ алдаж байгаа энэ байдал дээр онцгой анхаарч үзээсэй гэж бодож байна. Улаанбаатар хотоос доош Сонгино, Шувуун фабрик, Биокомбинат, Алтанбулаг сум, Өндөр ширээт сум, Лүн сум, Заамар сум гээд үнэхээр хорлон сүйтгэх үйл ажиллагаа хийчихсэн юм шиг ингэж хордож байгаа. Энд химийн хордлого, биологийн хордлого гээд бүх хордлого илэрч байгаа юм. Тэгэхээр энэ хүн ардаа аврахын тулд яах ёстой юм бэ гэдэг тал дээр манай Өргөдлийн байнгын хороо их тулгуу ажиллах шаардлагатай гэж үзэж байна.
Нөгөө талаар агаарын бохирдол байна. Агаарын бохирдол дээр Улаанбаатар хотын автобус унаа л яриад байдаг. Бусад микроф автобус, портер, маити гээд дизель хөдөлгүүртэй машинуудыг ердөөсөө ярихгүй. Энэ тал дээр холбогдох байгууллагуудтай, Улаанбаатар хоттой, цагдаагийн байгууллагатай хамтарч ажиллаж үүрэг даалгавар, чиглэл өгч хяналт тавих нь зүйтэй байх гэж бодож байна. Олон жил эдэлчихсэн нэг портер машин л гэхэд Улаанбаатар хотын гудамжаар явахад агаарыг яаж хордуулж багйаа нь харагддаг шүү дээ. Бүр хаазлаад давхихаараа бүхэл бүтэн 10, 20 машины дээгүүр тэр хар утаа нь олгойдож байгаа шүү дээ. Гэх мэтчилэн энийг явуулахгүй байх, үүнд /шаардлагатай гэж үзэхээс яахав/ филтер тавих. 
Хоёр жилийн өмнө Өргөдлийн байнгын хороон дээр октан дээшлүүлэгч, машины хар утааг бууруулдаг тийм био бодисууд оруулж ирээд танилцуулж байсан. Жишээ нь, lubricon гээд. Энийг Автобус бааз дээр туршиж байгаа гэсэн. Энэ яасан бол? Энийг Япон улс гэхэд л усан онгоц дээрээ, том, том хөдөлгүүрт машинууд дээрээ туршаад үр дүнд хүрчихсэн юм байна лээ шүү дээ. Гэх мэтчилэн ийм ажлуудыг хийх хэрэгтэй байна. Хамгийн гол нь онцолж хэлэх зүйл гэхээр хүнээ хамгаалсан, хүн рүүгээ чиглэсэн ийм л ажлуудыг хийгээсэй гэж бодож байна.

М.Оюунчимэг: Сүхбат гишүүнд баярлалаа. Бас чухал санал хэллээ. Ер нь 2019 онд Өргөдлийн байнгын хорооны анхаарлын төвд байх хамгийн гол цэг нь бид нар бас Туул голын хамгаалалт, аялал жуулчлалыг жинхэнэ утгаар нь хөгжүүлэх энэ асуудалд 1 номерт анхаарч, өгсөн үүрэг даалгаврын хэрэгжилт, цаашид авах арга хэмжээний талаар Улаанбаатар хот, холбогдох Байнгын хороо, Засгийн газартай хамтарч болоод тулж ажиллах болно. Сая хэлсэн саналууд байна. Бид агаар, хөрсний бохирдлыг бууруулах, энэ дагуу бодит ажлууд хийгдэх, тэрний хүрээнд авч байгаа арга хэмжээний хэрэгжилтэд сая Сүхбат гишүүн, Билэгт гишүүний хэлсэн саналуудтай яг адилхан хяналт тавиад явна.
Энэ хүрээнд бид өнгөрсөн 2018 онд бас түрээсийн орон сууцны асуудлууд тавьсан байгаа. Ашиглалтын шаардлага хангахгүй орон сууцууд дээр арга хэмжээ авч буулгах, тэр иргэдийг нь нүүлгэн шилжүүлэх гээд олон тогтоолыг бид бас гаргасан. Энэний хэрэгжилт дээр бүгдээрээ бас хяналт тавьж дараа, дараагийн хурлаараа холбогдох хүмүүсийг нь авчирч асуулга тавих ийм тодорхой ажлуудыг бүгдээрээ хийж үр дүнд хүрнэ гэж бодож байгаа. Тэгээд сая хэллээ, Туул гол, агаар, хөрсний бохирдлын асуудлыг бид анхаарлынхаа гол төв цэгт байлгаж ажиллах болно. 
Ямар ч гэсэн бид 2018 онд анх удаа агаарын бохирдлын асуудал дээр гүйцэтгэлийн аудит хийж тодорхой баримтууд гаргаж ирлээ. Одоо үүний үр дүнгээр зарцуулах хөрөнгө мөнгийг ч гэсэн үр дүнтэй байлгах дээр засаг, Их Хурал нэгдэж ажиллаж байна, ажлын хэсгүүд гарч байна. Тэгэхээр бас тодорхой үр дүнд хүрч байгаа. Энэ үр дүнгээ бүгдээрээ 2019, 2020 онуудад баталгаажуулж хамтарч ажиллах болно гэдгийг хэлье. Сая гишүүдийн саналыг энд тусгаж байгаа. Мурат гишүүн санал хэлье.

Д.Мурат: Агаарын бохирдол, утааны асуудал гээд бид нар олон жил ярилаа шүү дээ, тийм ээ? Өвөл ярьдаг, зун болохоор мартчихдаг ийм нийгэмд амьдраад байгаа л даа. Ерөөсөө манай зарим гишүүд нэг юутай байна. Дагуул хот гэдгийг албан ёсны болгоод, одоо олон туршлага хийлээ шүү дээ. Ямар ч үр дүн гараагүй. Тэгээд дагуул хот гэдгийг эхний ээлжинд ядахдаа яам, агентлаг, их сургуулиудыг нүүлгэхэд боломж байж л байна шүү дээ, манайд.

Дээр нь арьс ширний үйлдвэрийг Эрдэнэт рүү нүүлгэж болдоггүй юм уу? Би өчигдөр Эрдэнэтэд очсон чинь баахан объект байдаг юм байна шүү дээ. Хоосон объект. Тэгээд хэдэн арьс ширийг тийш нь нүүлгэх. Заавал, төр засгаас их мөнгө орохгүйгээр бас боломж байгаа юм шиг байна лээ шүү дээ. Зүгээр ийм нэг санал байна. Эхний ээлжинд дагуул хот байгуулах тал дээр бид нар их зүтгэх хэрэгтэй гэж бодоод байна. Ингээд л өвөл ярина, зун мартаад л. Ийм нийгэмд ярьж байгаад дахиад л сонгууль болно тийм ээ? Ийм санал байна. Баярлалаа.
М.Оюунчимэг: Мурат гишүүнд баярлалаа. Сая Эдийн засгийн байнгын хороон дээр суурьшлын бүстэй холбоотой санхүүжилтийн асуудал яригдсан юм. Тэгээд Ерөнхийлөгчөөс нэг санал орж ирсэн байгаа юм байна лээ. Бүгдээрэ, Өргөдлийн байнгын хороо, Эдийн засгийн байнгын хороотой хамтраад яг энэ агаар, хөрсний бохирдолтой холбоотой, суурьшлын бүсийн асуудлыг энэ хэлэлцэх асуудлынхаа жагсаалтад оруулж байгаад хамтарч хэлэлцье. Тэгээд үр дүн ямар байх нь вэ. Бас зөв саналууд. Ер нь бүгд л яриад байгаа шүү дээ. Хотын шинэ дарга бас төлөвлөгөө гаргаж байгаа юм байна лээ. Заримыг нь нүүлгэх гээд.

Хэлэлцэх асуудлаа баталъя. 2019 оны төлөвлөгөөнд тусгагдсан хэлэлцэх асуудлаа баталъя. Та нарт очсон байгаа. Сая гишүүдийн гаргасан саналыг бид нар тусгана. Ингээд дэмжиж байна гэдгээр санал хураалт.
77,8 хувийн саналаар дэмжигдлээ. Ингээд анхны хуралдаанд ирж идэвхтэй оролцсон гишүүддээ маш их баярлалаа. Амжилт хүсье.
Дууны бичлэгээс буулгасан:

